
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭНХИЙН БӨМБӨРЦӨГ 
(уран нийтлэл)

	Миний өмнө хичээлийн үзүүлэн дэлхийн бөмбөрцөг байна. Би түүнийгээ эргүүлтэл үзүүлэнгийн бөмбөрцөг биш ёстой газрын бөмбөрцөг болчихлоо. Өндөр сарьдаг уулс, өргөн их гол мөрөн, уудам цэлгэр тал, ой хөвч, далай тэнгис миний нүдний өмнө тодров. Энэ бөмбөрцөг дээр маш олон хүн амьдарна. Гэсэн ч бүгд биелэг хангалуун тавтай. Алс умрын эскимос жаал, австралийн хүүхдэд захиа бичнэ. Тэд хоорондоо хэзээ ч уулзаагүй боловч бие биеэ маш сайн мэднэ. Ертөнцийн хүмүүс нэгэн хэлээр ярилцана. Энэ хэл орос ч биш, англи ч биш, хятад ч биш, харин дэлхийн хэл - найрамдлын хэл ажээ. Энэ хэлийг ертөнцийн олон нийт хамтран буй болгожээ.

	Дэлхий гэдэг юутай хөгжилтэй ямар гоёмсог харагдана вэ. Хаана л бол ажил бүтээл, амьдрал жаргал, аль сайхан бүхэн цогцолно. Өнөөх л танк их буу ердөө үзэгдэхгүй. Харин аварга трактор, Сахарын уудам цөлд газар хагалж явна.

	 

	
ОВООХОЙ ОВОГТ ГЭРИЙН ҮЛГЭР

	Зуны нэг сайхан өдөр билээ. Манайх гэрээ засаж шинэтгээд модыг нь босгов. Салхигүй тогтуухан байсан тул гэр барьж байсан хүмүүс цай уухаар айлд орцгоов. Би гадаа дэлгээстэй туурган дээр түрүүлгээ харж хэвтээд л М. Ильиний «Түм буман яагаад вэ?» гэдэг номыг уншиж байв. Энэ номд биднийг хүрээлэн байгаа эд юмсын тухай гардаг. Юм бүгд сонин түүхтэй байх юм даа. Миний өмнөх бариастай гэр бас л түүхтэй байх аа гэж бодож тэртээ уулын толгойг хартал түүнийг ороосон манан наашаа нүүгэлтэж нөмрөн айсуй. Түдэлгүй манан дунд манай гэр уул овоо шиг харагдах боллоо. Тэр үед нэгэн хачин үзэгдэл тохиолдов. Юу гэвэл гэрийн хаалга самбараа тас няс дуугарган:

	— Би та нарын ахмад нь. Миний ачаар хүн гэрт орж байна гэхэд

	— Намайг байхгүй бол энэ гэрт гэрэл гэгээ тусаж, салхи агаар орох уу гэж тооно асуув.

	Хана шажигнан ханараад

	— Миний хүчээр гэр зайтай, хэв үзэмж сайтай болж байна. Та нар намайг өргөн хүндэлбэл таарна гэв. Бүхний ярихыг сонсож байсан унь нахилзанхан хөдлөөд:

	— Томоогүй дүү нар минь бүү марга! Балчирхан тооно минь ээ! Чи хэний тусламжаар гэрийн оройг эзэгнэн сууж байна вэ? Хана ч гэсэн ялгаагүй. Чамайг ганцаарыг чинь хэн гэр гэж хэлэх юм бэ гэхэд хаалга үгийг нь тасалж:

	— За тэр хэлээгүй юү. Би аргагүй л олны ахмад, түмний тэргүүн байгаа биз дээ!

	— Үгүй, хаанаас даа. Чамайг төрөөгүй байхыг би мэднэ гэж унь өгүүлэв.

	— Огт худал. Энэ гэрт чинь хүн орох л гэж үүсгээ биз дээ. Бин битүү юм хийчхээд байгаагүй шүү дээ. Ямар ч атугай хаалга байж таарна. 

	Унь омог бардам зээтэйгээ маргалдахыг хүссэнгүй, учрыг ухуулахаар шийдэж ийн өгүүлрүүн;

	— Хаалга, чиний аав эсгий үүд бол миний дүү юм гэв. Бид бүгдээрээ овоохой овогт гэрийнхэн. Овоохой овгийн маань дээдэс газар гэр, хадан агуй юм гэнэ билээ гэхэд тооно хэргийн учрыг нэлээд ухааран:

	— Тэгвэл тэр үед мань мэт нь ор бараагүй байсан байх нь ээ.

	— Тэгэлгүй яах вэ. Манийг бүтээсэн хүн ч зэрлэг сүргээрээ явж байсан цаг.

	— Тэгээд нөгөөх овоохой хэдийд нь байж вэ?

	— Мөн л эрт дээ. Хүн сүрэг сүргээр зэрлэг явдгаа болиод хадан агуйгаа ч орхиж, газрын өрх ч юм уу, эсвэл нүхэн зоорь ухан дээгүүр нь нарийн бургас шургаагаар нуруу хийж, гаднаас нь модны долон холтсоор хулдаж байж. Тэр үед л би төрсөн гэдэг. Энэ байдал яв янзаар байсангүй. Хүн ан ав хийн ой тайгаар хэрж эхлэв. Араатан гөрөөс хөөх нааш цааш зорчих нь мундахгүй. Нэгэн газар дагт байх газар гэр тэдэнд тохиромжгүй болохоор сууцаа өөрчлөхөөс аргагүй болжээ. Тэгээд хэдэн мод зөрүүлж хүлээд ангийн арьс, модны холтсоор хучаад оромжийг бүтээлээ. Энэ нь манай өвөг овоохой байх. Тэр цагт хаалга чиний эцэг үүд гарсан. Тэг тэгсээр хүний амьжирлага өөрчлөгдөн, нэг хэсэг нь зэрлэг адгуусыг сурган мал аж ахуй эрхлэхэд овоохой сууц хүнд гологдож билээ. Ахиад л оронгоо өөрчлөв. Зай завсар их, гэрэл гэгээтэй сууц хүнд хэрэгтэй байв. Ердөө л унь надад нэгэн түшиг олдвол хамаг хэрэг бүтэх байсан. Ингээд л хана чи төрөв. Энэ чигээрээ өнө болсонгүй. Монгол хүн саяын урцан гэрээ өөд нь татах мэргэн арга оллоо. Гэрийг саруулхан байлгахыг зорив. Тэгсэн дээрээс ч тооныг төрүүлэв. Тэгэхдээ чиний аав чамаас их ондоо, зөвхөн л унь тогтоох нүхтэй дугуйлан зассан мод байлаа. Ингэж л та нар төрж билээ. Муу ах чинь өдий насыг наслахдаа их юм үзлээ.

	Та нар сайн чагнаж бай. Эртний Монголчуудын гэр гэж нэг их аварга эд байлаа. Одоогийн багахан гэрийн буурины чинээ дугуйтай лужир том тэргэн дээр бариастай сүрт их гэр байв. Гэрийн дээд талд утаа униар гаран, гэрэл гэгээ орох хүзүү байна. Тэр үед айл нүүж явахыг харвал дов толгод хөдөлж яваа юм шиг үзэгддэг байсан. Гэлээ ч гэсэн ийм гэр хэв хэвээр өдий хүрсэнгүй. Хүн гэгч дандаа шинэ юм бүтээж, юмыг өөрчилж байдаг хойно. Нэгэн цагт овог аймгийн толгойлогчоо даган, түүний гэрийг тойрч хүрээлж буудалладаг ёсон хувьсаж олон хүний хүч орох их гэр хэрэглэхээ байж айл айлаар нүүдэллэж явах болсноос мөнөөх аварга гэрийг буулгах ачих, барих тэргүүтэн их бэрхтэй байдаг болжээ. 

	Тэгэхэд, авч эдлэхэд хялбар одоогийн гэр гарч ирсэн билээ. Түүгээр ч үл барам хүн гэр хэлбэрт их барилга барьдаг болжээ. Та бидний дээдэс дугариг малтмал гарьхан тооно, үдээсгүй хүлээстэй бургасан хана, эсгий үүд цөм нас буянаа эдлэн өөд болоод хорол тооно, самбартай хаалга, шугаман хана бид овоохой овгийн хойч үе болж үлджээ гэхийг алмайран сонсож байтал дүү минь,

	— Ах аа, сэрээч ээ гэж хашхираад саяын сонин сайхан үзэгдлээс минь ангижруулав. 

	Манан дунд оволзон хөдлөгч аварга том гэр ч алга. Гагцхүү мод л амьгүй мэт харагдав. Тэгтэл хүний дуу гарч гэр дээрээ дээвэр туурга нөмөргөж байв.

	
УСНЫ ҮХЭР 

	Жаргаж байгаа нарны туяанд голын шугуй, зэгсэн толгой алтлаг өнгөөр гялбалзан үзэсгэлэнтэйеэ харагдана. Ийм нэгэн орой би адуугаа усалж явлаа. Цаг хэдийгээр намрын шинж орсон авч урин дулааны амьсгал хэвээр ийм сайхан цагт голын шугуйд явахад нэн таатай. Энэ тэрийг үзэн сонирхож зогсох зуур гэнэт морины минь чих сортолзон хамраа дуугарган нэг л юмнаас үргэсэн мэт болоход би эргэн тойрноо ажиглав. Юу ч эс харагдав. Харин адуу зүүн зүг өтгөн шугуй тийш харан ямар нэгэн юмны бараа харсан аятай байлаа. Тэгтэл шугуйн тэртээгээс хүнгэнэн дүнгэнэх дуун сонстов. Нойтон намагт энэ шугуйд машин явж яавч болохгүй тул юу дүнгэнэх нь энэ билээ гэж хэсэг зуур бодов. Тэгж байтал яг бух урамдах мэт болж ирээд маш сайхан уянгатай уяран хайлмаар дуурслаа. Голын зах зүлэг ширэгтэй газрыг үхэр сүрэг дагадаг тул соёолон бух урамдаж байгаагаас зайлахгүй. Би тэр дууг чагнаж гайхан зогссоноо даруй адуугаа уснаас гаргаж гэртээ ирээд саяны үзсэн юмаа яривал тэд ер сонирхсонгүй, тэгснээ аав инээмсэглэнгүй болж ирээд:

	— Миний хүү усны үхрийн дууг сая л сонсож байгаа юм уу гэв.

	— Юү гэнэ ээ! Усны үхэр ээ. Жирийн үхрээс ондоо амьтан байх уу гэж асуувал манай айлын Дорлиг гуай ам түрүүлэн, 

	— Мөн ч сүрхий амьтан даа хөөрхий. Лусын амьтан болоод усан дотор байдаг вий. Өвөл ичээд эвэр нь уснаас цухуйж байдаг гэнэ билээ. Алд шахуу урт эвэртэй гэдэг шүү гэж ярив. 

	Чухам нэг аймшигтай сонин амьтан энэ шугуйд байх нь ээ. Зүгээр үхэртэй адилгүй тэгсэн мөртөө усанд байдаг. Хачин юм аа, гэж гайхан тэр амьтныг үзэх сэн гэдэг бодол төрлөө. Би дандаа адуу усалдаг болов. Манайх саяхан энд ирж нутагласан болохоор мал төдий л түргэн нутагшихгүй байв. Тэгэвч адуу маань нутгийн мал болж, тэр тойрны элдэв дуу чимээ тэргүүтнээс айж үргэхээ больжээ. Ганц би л нойр хулжсан хүн өглөөг хүлээх адил тэр мундаг амьтныг үзэхийн хүслэн. Нэг орой адуугаа услангуут хэрэг болгож өнөөх шугуй руу явлаа. Хэчнээн эрэвч тэр амьтныг огт үзсэнгүй. Зөвхөн боргил том бухын дууг л сонсож явлаа. Лав хүний чимээ аваад зайлчихсан бол уу гэж санав.

	Гэтэл ердөө хажууд минь хүнгэнэв. Энэ нь яг эртээдийн дуу мөн бололтой. Гэвч хайгаад, хайгаад эс олов. Удсан ч үгүй харанхуй болж чигээ алдан шөнөжин төөрч хөглөж харьж билээ. Намайг алга болсонд гэрийнхэн маань сандран тэр оройжин эрж арга барагдаад, гал түлж байхад нь би галын гэрлээр тэднийгээ олж ирсэн билээ. Манайхан намайг усанд эндлээ гэж учиргүй их зовжээ. Дараа өдөр нь усны үхрийн хойноос явж орой болсныгоо ярихад ээж эгч нар буруушаан харанхуй шөнө усанд унаж осолдвол яана гэж зэмлэв. Би ахын номыг уудалж суугаад амьтны судлал гэдэг номоос нэгэн сонин зураг үзэв. Аварга том хоншоортой, асар их амтай (Бегемот) усны үхэр гэдэг сүрлэг амьтныг харлаа. Яг л ийм амьтан байх нь. Болгоомжлохгүй бол яаж ч магадгүй амьтан байна шүү. Тэгэвч амьд биеэрээ ямар шиг амьтан байдаг бол үзэх сэн. Юу ч болсон ханьтай явбал дээр сэн дээ. Ах өөр тийшээ юманд яваад ирлээ. Би түүнд усны үхрийн тухай ярилаа.

	Ах минь, миний яриаг их л сонирхон маргааш голын шугуй руу явахаар тогтов.

	Маргааш орой нь бушуухан гэгч явсаар голын шугуйд ирвэл бас нөгөө дуу хүнгэнэнэ. Бид хоёр шугуйн дунд орлоо. Шаргал өнгийн зэгс нарны гэрэлд гялбалзан уснаа тунгалаг огторгуйн өнгө бууж туяараад, аясын салхинаа шар шар хийх зэгсний сайхан дуу аялгуутайгаар уянгална. Гэнэт бухын дуу намдаад ойр зэргэлдээ уснаа пис пас хийх чимээ дуулдсанаа дахин урамдах дуун хүнгэнэв.

	— Одоо өнөөх үхэр чинь гараад ирэх байх, бид хоёрыг залгичихгүй байгаа даа гэж намайг өгүүлэхэд ах, 

	— Гайгүй биз дээ өөр газар очиж ажиглая гэв. Бид хоёр байраа сэлгэн хэвтэх чацуу:

	— Түүнийг хараач гэж ах хэлэв. Тэр зүг хачирхан харвал урт нарийхан хөлтэй дэгдгэр шувуу, урт хошуугаа ус руу хийн тонгойж зогсов. Өнгө зүс нь зэгснээс үл ялгарна. Холоос бол шувуу гэж ялгах аргагүй аж.

	Мөнөөх шувуу хошуугаа ус руу хийх бүрийд мөнөөх дуун сонстоно.

	Энэ усны үхэр нь шувуу иддэг юм болов уу. Шувуу хараад ингэж дуугардаг юм болов уу? Усны амьтан болохоороо усан дор байж дээгүүр явсан амьтнаа шинждэг бол уу гэсэн бодол намайг эзэмдэв.

	Бид хоёр яаран явахаар мордлоо. Ямар ч гэсэн Дорлиг гуайн хэлдэг үнэнээс зайлахгүй болов. Нар ч шингэж усны үхэр ч урамдахаа болив.

	Биднийг буцах замд сургуулийн багш Найдан дайралдав. Найдан багш ерөөс манай нутгийн хүн тул амрахаар иржээ. Удахгүй буцах гэнэ. Бид хоёр үзсэн сонссоноо нэгд нэггүй ярилаа. Найдан багш бидний яриаг чагнаад

	— Ямар юмны нь аварга амьтан энд байх вэ дээ. Усны үхэр гэж манай монгол газар байхгүй. Халуун оронд л байдаг. Мөнөөх «Бегемот» хэмээх амьтан бол бүр ч ховор, бас л халуун орны амьтан гэвэл 

	— Дорлиг гуай худал хэлэх учиргүй л юм сан даа. Бас хачин юм аа. Яг л үхэр шиг дуугарсан даа.

	— Тэр ч яах вэ домог. Тэр усны үхэр гэдэг нь та нарын үзсэн шувууг хэлж байгаа юм. Түүнийг бух шувуу гэдэг. Намрын цагт үржлийнхээ үеийг болохоор ингэж дуугардаг. Хоёр салаа урт хошуугаа ус руу хийчхээд дуугарахаар тийм дуу гардаг. Бух шувууны дуун бухын урамдахтай их л ойролцоо байдгаас улс тэгж нэрлэсэн юм гэв.

	 

	
ӨВГӨН ХАТТОБИЧ НАДАД ЮУ ҮЗҮҮЛЭВ 
(үлгэр-өгүүллэг)

	Би нэг гайхамшигт явдалтай тохиолдож билээ. Би тийм юм болно гэж зүүдлээ ч үгүй байсан юм. Гэтэл тэр нэг зуны орой энэ явдал болсон юм. Би ер бусын шидийг олж их сонин юм үзэж билээ.

	Тэр гайхамшигт явдлынхаа тухай өгүүлье.

	Бид нар хөл бөмбөг тоглоод тун шаргуу тэмцэлдэж байлаа.

	Манай багийнхан хожигдох гээд сүйд! Айл одоо хоёр бөмбөг хийвэл л гүйцэх нь тэр. Гэсэн ч бид цөхөрсөнгүй үзэлцсээр л байлаа. Манайхан эцсийн арга хэрэглэж хаалгачаа солилоо. Би хаалгач болчхоод юм л ирвэл ганц сайн хаая даа гэж бодож байтал хажууд нэг өвгөн хүрч ирлээ.

	Уртаас урт цагаан сахлаа имэрсээр духдуулж тавьсан намхан бүрх малгайгаа засан над руу ширтэн ширтсээр хүрч ирлээ.

	— Жаал хүү чи битгий зов. Танай баг удахгүй хожно гэж тэр өвгөний хэлэхэд “Яасан ч доогтой өвгөн гуай вэ? Хүн хожигдох гэж байхад” гэж бодоод бөмбөг рүүгээ анхааран хааш яашхан

	— Харин л дээ гэж хэллээ.

	Тэгсэн чинь энд тэндгүй бөмбөг болоод явчхав аа. Наашаа хоёр гурван бөмбөг ирлээ шүү. Тоглоомын хажуугаар тоглоом хийгээд хэн нь ингэж үймүүлж байна гээд харсан чинь талбай дунд бас л олон бөмбөг, хүүхдүүд тэндээ л бужигналдаж байв.

	Нэг бөмбөг ирэхээр нь дараад суучихлаа. Тэгсэн л гэнэтхэн газраас хөндийрөөд явчих нь тэр. Юу ч харагдахгүй болчихлоо. Ганцхан хормын дотор л ийм гайхамшигт явдал болсон юм. Нэг мэдэх нь хаа ч бүү мэд. Нэг театрт ирчихсэн хамгийн урд нүүрний дунд нь сууж байв. Тэнд пиг дүүрэн хүн, чухам хаана байгаагаа хажуугийн хүнээс асууя гэтэл хөшиг нээгдэж миний бодлыг таслав. Хөшигний өмнө зарлагч гарч ирээд «Түмэн ардын эвийн хүрээлэнгийн уран сайхны ээлжит тоглолт эхлэхэд бэлэн боллоо. Өнөөдөр олон үндэстний бүжиг гарна» гэхийн чацуу уянгат хөгжмийн аялгуу цуурайтаж, давхар хөшиг нээгдлээ. Орос ардын бүжиг бүжнэ гэж зарлалаа. Тэгтэл шовгор улаан малгайтай хормой, ханцуйны нь үзүүр улаан өнгийн утсан хатгамал гоёлтой элбэг цагаан цамц өмссөн чийрэг эр, хурц өнгийн тууз хадсан цэнхэр өмднийхөө шуумгийг даруулан шилбээ шаргал өнгийн утсаар хүлж, сүрлэн шаахайныхаа хүлээтэй холбон уяад хөгжмийн аяар бүжин гарч ирлээ. Нөгөө этгээдээс шаргал эдээр гоёмсоглон эмжсэн улаан торгон хантаазан хормогч, өргөн ханцуйтай цагаан цамц өмссөн эрдэнийн чулуу шигтгээ хадсан саран хэлбэрт малгайтай бүсгүй алтан шаргал үсээ гялбалзуулан бүжиглэж гарлаа. Бүжгийн хөдөлгөөн их түргэн байснаас би тэр бүгдийг тогтоож чадсангүй. Гагцхүү хувцсыг нь л мундахгүй ажиглалаа. Аз болоход миний халаасанд цаас будгийн харандаа хоёр байв. Би зураг их сонирхох тул үргэлж харандаа цаастай явж сонин юм дайралдвал зурдаг байсан минь надад тус боллоо. Би зурж гарлаа. Хурдан хөдөлгөөн дунд юм зурна гэдэг бас амаргүй хэрэг. Гэсэн ч би амжсан юм.

	Дараа нь хятад бүжиг бүжиглэх юм боллоо. Том хөх цамц өмдтэй, их дүгрэг сийрсэн малгайтай, эрэгтэй хүн гарч ирлээ. Түүний цаанаас эрээн цамц, шаргал өмдтэй, хар шаахай өмссөн эмэгтэй улаан туузаар усан долгио хөврүүлэн, нөгөө гартаа эрвээхэйн зурагтай гоо сайхан дэвүүр барин ирж бүжиглэлээ. Ингэтэл хөгжмийн аялгуу нам болж нэг чангарахад нөгөө хятадууд харагдахаа болин дараах бүжиг эхлэв.

	Би өөрийгөө зүүдэлж байна гэж бодоод сэрчихгүй л бол ингээд л байх сан гэж санана. Зүсэн зүйлийн улсын бүжиг бүжиглэж үзүүллээ. Бүжиг болгоныг үзэгчид сайшааж алга нижигнүүлэн угтаж байв. Лав л Герман, Чехословак, Польш, Болгар, Румын, Мажар, Албани, Солонгос, Вьетнам бүжиг бүжсэн юм даг. Манай Монголчууд ч бас бүжиг бүжсэн юм шүү. Би тэр бүгдийг нь хувцсыг дор дор нь зурж амжсан. Дараа нь залгаад бусад олон үндэстний бүжиг бүжиглэж эхэллээ. Тэнд хамгийн сүүлийн нэг бүжиг байлаа. Тэр бол Судан улсын нутагт аж төрдөг локоэ угсаатны анчны бүжиг юм. Араатны арьс мөрөндөө эгэлдэргэж, тэмээн хяруулын өд хатгасан сүртэй өндөр малгай өмссөн том жад барин яваа улаан зам (экватор)-ын сүрлэг анчныг харлаа. Түүнээс бас л зурж авлаа. Тэгсэн нэг их хөгжим дуурсан нижигнэхэд юу гарах бол гэсэн чинь огт юм алга, харин гэрийнхээ гадаа ирчихсэн байв. Хүүхдүүд хэдийн тарчихжээ. Хамаг юм янздаа байдгаараа л байна. Би ч яриа байхгүй зүүдэлж гэж бодлоо.

	Энэ сонин явдал болсны маргааш хүүхдүүдэд гайхамшигт зүүднийхээ тухай ярихад ердөө үнэмшсэнгүй. Би зурсан зургаа үзүүллээ. Бид нар баахан шуугилдаж байгаад тарцгаав. Осолгүй л үзсэн юм даа.

	Хүүхдүүд яагаад үнэмшдэггүй билээ гэж бодсоор нэг байшингийн хажуугаар өнгөртөл, миний өмнөөс өнөө л өчигдрийн өвгөн ирж яваа харагдана.

	— За хүү чи аль хэр юм үзэв. Чи намайг танихгүй байна уу? Би бол өвгөн Хаттобич шүү дээ. Чамайг жүжиг мүжиг, урлаг уран сайхны юм үздэггүй хүүхэд гэж би сайн мэднэ. Чи ганцхан л зураг хөөгөөд бусад юмаа орхичихсон хүн байна. Харин бузгай ажилч жаал бололтой гэв. 

	Миний нүүр халуун оргих шиг болж миний мууг хүн бүгд мэдэж шүү. Ер нь горьгүй нь дээ. ... Мань Хаттобич гуай намайг залхааж сорьж байх нь ээ... гэж бодон би зүүдэлсэнгүй шидэт өвгөний хүчээр ийм юм үзсэнээ сая сэхээрлээ. 

	Гэртээ ирээд өнөөх зургаа дахин зурж өнгө будгаар ялгаад хүүхдүүдэд ахин үзүүлэн:

	— Та нар одоо харцгаа даа. Би бас тайлбар бичсэн. Зурсан нь энэ байна. Одоо үнэмшинэ биз дээ. Би үнэндээ зүүдлээгүй. Шидийн хүчээр өвгөн Хаттобич надад ийм юм үзүүлжээ гэхэд тэд ам амандаа «ийм явдал байж болох уу», «үгүй бас гайхалтайяа», «магадгүй, өвгөн Хаттобич шидэт өвгөн шүү дээ» гэлцэнэ.

	— Надад итгэ. Би шидэт өвгөний ачаар «Түмэн ардын эвийн жүжгийн хүрээлэнд» очиж олон үндэстний хувцас хунар, бүжиг наадмыг үзлээ гэж хэлээд зургаа бүгдийг нь дэлгэв. Герман хүн: Эрэгтэйчүүд нь ногоон дээл, хүрэн савхин түрийтэй, цайвар хөх шаахай өмсөнө.

	Эмэгтэй нь шаргал тэрлэгэн дээр хоёр талаараа задгай ханцуйгүй ягаан өнгийн өмсгөл өмсөнө. Толгойдоо улаан оройтой дугариг цагаан малгай духдуулжээ.

	Өргөн хар дээл, том бүрх малгайтай энэ хүн Чех үндэстэн. Дэргэд нь байгаа цагаан эрээн тэрлэгтэй энгэртээ улаан хүрэн элгэвч гоёл хийсэн хар хантаазтай бүсгүй ч мөн Чех эмэгтэй шүү дээ.

	Энэ хөх хантааз өмдтэй, цагаан цамцтай хүн бэт Словак үндэстэн. Та нар сайн хар. Хажууд нь байгаа цагаан тэрлэгэн дээр өргөн бүслүүр хийсэн эмэгтэй байна. Энэ словак эмэгтэйн хувцас их гоё шүү. Хормой талаараа улаан өнгийн утас хатгасан гоёлтой байж байгааг нь.

	Тэр дэгжин улаан малгайтай чинь хэн гэгч вэ? гэж та нар асууна. Хар хөвөөтэй улаан малгай өмссөн, хар захтай цагаан дээлтэй чийрэг эр бол Польш хүн.

	Тун дэгжин шүү. Улаан банзал дээр цагаан хормогч өмсөн зогсож байгаа Польш эмэгтэйн хар өнгийн хантааз хэчнээн гоё зохио вэ? 

	Та нарын өмнө хүрэн тоорцог духдуулж тавиад богинохон хүрэн цамцныхаа энгэрийг задайлгасан өргөн хүрэн өмд дээр урт гэгчийн улаан бүс ороосон хүн зогсож байна. Тэр ногоон уужтай, цагаан эрээн дээлтэй, бүсэлхийдээ гоёмсог даавуун дэлбээ бүстэй эмэгтэйн оймсыг ажаач, Чех эмэгтэйн оймстой адилхан өнгөтэй байна шүү. Эд нар чинь тэгээд хэн бэ гэж та нар асууна. Би хариулъя. Эд нар бол болгарууд. 

	Утас хатгасан цагаан цамцтай, хүзүүндээ алтан шаргал шүрэн гоёл зүүсэн, улаан хормогчтой эмэгтэй, хар өнгийн утсан хатгамал хөвөөтэй бараан дээл өмссөн шаргал цамцныхаа энгэрийг цухуйлган зогсож буй Румын хүнийг харж байна уу. 

	Улаан эрээн утсан чимэг гоёлтой шар дээлийнхээ хөх хөвөөг захаа лав гэгч нь нугалан сүртэй сонин хувцсаараа гайхуулан буй мажар хүн та нартай уулзаж байна. Хөх банзал дээр хар хормогч зүүсэн мажар бүсгүй, улаан өмгийн алчуураа хүзүүн дээгүүрээ янзтай сайхан тохсон нь цагаан цамцан дээр өнгө хослоод тун гоё харагдана.

	Одоо алс холын балкан нутгийн улстай та бүхэн танилц.

	Солонгон өнгөтэй улаан шаргал хантааз дээр хөх эрээн бүсийг шав хийтэл ороосон, цагаан өмд цамцтай залуу угалз хээ гарган нэхсэн гоёмсог захаа эргүүлэн янзлаад хар өнгийн хантааз өмссөн, ягаан банзалтай бүсгүй хоёр байна гэх зэргээр бишгүй л тайлбарлалаа.

	Хүүхдүүд бүр их шохоорхон байх үес жаал хүү 

	— Үүнийг хараач. Цамц нь яасан ахархан юм бэ. Энэ ч гэсэн тэр, ямар өргөн банзалтай хүн бэ? Эрэгтэй мөн мундаг элбэг өмд цамцтай яа. Хаанахын улс вэ, эд нар чинь гэж асуулаа.

	— Энэ бол Солонгос гэхэд Сүрэнхүү

	— Өө тийм л дээ. Солонгос дээлийн энгэр манай Монголын эртний дээлтэй адилхан байдаг гэж аав ярьж байна билээ гэхэд

	— Нээрэн тийм байх. Шулуун ташуу энгэртэй элбэгдүү цагаан цамцтай хүн байсан. Харин эмэгтэй нь энгэртээ уртаас урт улаан тууз зүүсэн байна билээ гэж би нэмж хэллээ.

	Тэгтэл 

	— Хүүе! Чи хар аа. Ямар амьтны арьс нөмөрсөн хүн бэ гэж Сувдааг хэлэхэд би өнөөх зургийг дээш нь өргөн

	— Энэ чинь амьтны арьс биш Вьетнамчууд нимгэн даавуун дээл дээрээ, бороотой цагт модны навчаар хийсэн цув өмсдөг. Малгай нь ч гэсэн модны навч шүү дээ. Тэр урт дээлтэй, өргөн шалхгар өмдтэй эмэгтэйн малгай бас л сийрс гэх зэргээр учрыг тайлбарлав. 

	Миний зурсан зураг бүгд дуусжээ. Хэрэв Хаттобич намайг яаруулаагүй бол их л юм үзэх байсан даа гэж бодох зуур Лутаа миний бодлыг таслан:

	— Балдаан! Чи түрүүн монгол бүжиг гарлаа гэв үү гэв.

	— Тэгсэн, яг монгол бүжиг гээч. Би өөрөө монголоо сайн мэдэх болохоор зураагүй л дээ. Гэсэн ч тэр шидэт оронд тохиолдсон болохоор та нарт зурж үзүүлье л дээ.

	Өргөн хоргой эмжээртэй ягаан торгон хантаазтай цэнхэр дээлтэй монгол эр, гал улаан залаатай шовгор малгай өмссөн, монголын тал нутгийн хүний даруу намуун харцаар инээмсэглэн цагаан цэнхэр хилэн нударгатай ханцуйгаа унжууланхан олон өнгийн сайраар өнгө хослуулан урласан угалзтай наамал гуталтай хөлөө аажуу тайван гэгч нь тавин намбат бүжиг бүжиж байсан юм даг.

	Мөн шүр сувдан чимэгтэй, өндөр оройт малгайтай, алаг хоргой эмжээртэй, шаргал ягаан хантаазтай, ногоон торгон дээл дээр хослуулан өмссөн нь тэр эмэгтэйн биед зохисон гэж жигтэйхэн.

	Та нар ямар мэдэхгүй биш. Олон юм яриад яах вэ. Би ийм л юм үзсэн дээ. Та нарт ямар санагдаж байна. Тэнд жаахан удаан байгаагүй минь даа, харамсалтай гэхэд:

	— Одоо өвгөн Хаттобичаас ахин тийшээ явуулаач гэж гуй гэж Лутаа өгүүлэв.

	— Тэгье, тэгье бүр бүгдээрээ тэр шидэт аргаар «Түмэн ардын эвийн хүрээлэнд очъё» гэж би Лутааг дэмжлээ. Хүүхдүүд

	— Тэгье, тэгье гэлцэн зөвшөөрч, би өвгөнтэй уулзахаар нөгөөх байшингийн дэргэд очиж хүлээлээ...

	 

	
ЗАХИДЛЫН НУУЦ 
(өгүүллэг) 

	Тунгалагийн аав хуучин бичиг зохиол судалдаг хүн. Эднийд эртний ном бичигтэй сонин сайхан хорго буй. Даш гуай нэг өдөр их хачин сонин бичиг авчирлаа. Гонзгой урт дугтуйтай, гадна талдаа олон янзын зурагтай ч юм шиг.

	Тэр дундаас нэг талд нь шувуу зураад, хошуу тус газар нь юм биччихсэн бичиг гоц содон харагдана. Тунгалаг бид хоёр өрсөлдөн

	— Ямар сонин юм бэ? Энэ шувуу ямар хэрэгтэй юм бол гэвэл Даш гуай:

	— Эрт цагт захидал бичиг явуулахдаа машид хурдан хүргэхийн утга бэлгэдэж дугтуйн дээр нь ийм шувуу зурдаг байсан юм. Энэ гонзгой урт дугтуйтай бичиг бол эрт цагийн монгол захиа.

	— Захиа гэнэ ээ. Үгүй бас гайхалтайяа. Шувууны зураг маань яг л шуудангийн тэмдэгт (марк) шиг болох нь ээ гэж Тунгалагийн асуухад:

	— Бараг л тийм. Тэгэхдээ монгол шуудангийн тэмдэгт (марк) бас жич дээ. Ингэж шувуун дүрс зураад "нис, нис" гэж бичдэг нь уг захидлыг хоног өнжүүлэлгүй нэн түргэн шувуу мэт нисгэж, зохих эзэнд нь үтэр хүргэ гэсэн учиртай. Мөн дөрвөн өнцөгт нь морин туурай зураад түүн дотроо «морин дээгүүр», «довтолгон», «явуулав» гэж бичдэг байв гэхэд би:

	— Ердөө ингээд л болох нь тэр үү гэж асуулаа. 

	Даш гуай өөр нэг захидал авч бид хоёрт үзүүлэн 

	— Энэ! Морины зураг харж байгаа биз. Бас л дээрхийн адил хурдан шалмаг явуулахын тул захидлын дугтуй дээр морь зураад дээд талд нь «довтол», «довтол» гээд биччихдэг байсан юм даа гэв.

	 

	Ёгт тэмдэг

	Даш гуай яриандаа халан баахан юм дэлгэн ондоо нэг захиа гаргалаа. Тэр захиа түрүүчийнхээс бараг ялгаа алга. Ганцхан дугтуй дээр нь өнгийн цаас наажээ. Даш гуай үүний учрыг ярьж өгөв. Урьдын улс улаан өнгийн цаасыг баяр баясгалангийн захиа дээр, уй гашуудлын захидалд хөх цаас наадаг байж. Захидал авсан хүн нь бяцхан цаас наасныг харсан даруй захианы утгыг ухаарна. Хэрэв энэ ёгт тэмдгийг мэдэхгүй бол ямар ч хүний дэргэд юу ч дэлгэж болзошгүй аж.

	— Захидлын дугтуй нь ийм учиртай байдаг байж. Доторх жинхэнэ захиа нь ямар байх вэ? гэж Тунгалаг өгүүлэв.

	Даш гуай яриагаа үргэлжлүүлэн:

	— Хуучин цагт захидлыг босоогоор нь хөндлөн нугалдаг байлаа.

	Энэ нь бас учиртай, захиа очих хүнээ ихэд эрхэмлэж «толгой бөхийн, өвдөг сөгдөн, мэхийн ёсолж таныг хүндэтгэе» гэсэн ёгт утгатай гэх зэргээр баахан сонин юм их ярилаа. Бид нар ч мундахгүй юм дуулж өнөө хэдэн захиаг эргүүлэн тойруулан ахин дахин үзэж монгол захианы нууцыг мэдэж авсан билээ.


СОЛОНГО БАРИГДСАНГҮЙ 
(өгүүллэг) 

	Борооны дараа солонго татлаа. Борхүү солонгын үзүүрийг барьж авахаар гүйв. Солонго тун ойрхон яг л урд толгой дээр байгаа юм шиг үзэгдэнэ. Борхүү гүйсээр өмнө товцог дээрээ гартал солонго улам цаашлав. Борхүү тун их гайхан, энэ надаас зугтааж байна аа гэж бодон баахан гүйв. Солонго дахиад холдчихлоо. Нэг мэдэх нь өвгөн аав нь хүрч ирээд 

	— Яаж байна даа хүү минь, хар аяндаа гүйгээд байдаг чинь гэхэд Борхүү

	— Энийг барих гэж байна гээд солонго руу заав.

	— Иш, солонго яаж баригдах вэ дээ. Тэнгэрт байдаг юм чинь гэв. 

	Борхүү гэртээ ирээд ах Нямаагаас солонгын учрыг ярьж өгөөч гэж гуйхад Нямаа, өвөө дүү хоёроо наран талд зогсоож, амандаа ус балган тургин шүршихэд нарны гэрэлд таширлалдсан усан дусал солонгорон харагдав. Нямаа дахин дахин ус шүршиж солонгоруулаад их л эрэлхүү тайлбарлан борооны ус наранд таширлалдахаар ингэж солонго татаж байна шүү дээ гэв.

	Борхүү,

	— Ах аа солонгын үзүүрт яагаад хүрч болдоггүй юм бэ гэхэд Нямаа гэрээс зургийн жаазны шил гялалзуулан барьж ирээд энэ дээр туссан толгойныхоо сүүдрийг солонготой тохируулж хар!

	— Тэгээд хойш урагшаа болгоход чинь яаж байна гэж асуувал өвөө сайх шилийг авч хараад яг тохирсон хэвээрээ байна гэв. Борхүү бас харлаа.

	Нямаа

	— Солонго бидний толгойн сүүдрээс хааш хаашаа адилхан зайд байдаг учраас бие чинь хаашаа хөдөлбөл солонго тийшээ даган хөдөлнө гэж өгүүлэв.

	Солонгын баригддаггүйн шалтгаан тэр ажээ.

	 

	
СОНИУЖАВ ГЭДЭГ БИЧИН ЭЛЭНЦ ХУЛАНЦАА ЭРСНИЙ ҮЛГЭР

	Нэгэн ойд хэсэг бичин амьдардаг байжээ. Тэдний тэргүүлэгч бич зугаалж яваад голын усанд нүүрээ харж байтал ногоон замаг хөвөн ирж тунгалаг толийг нь цартаав. Мөнөөх бичин уурлаж, замгийг уснаас гаргаж чулуудлаа. Ногоон замаг чулуун дээгүүр нэвсийн салбайгаад халуун наранд тэсэхээ байж үхэхээ болсноо сэхээрэн:

	— Ай бичин чи юунд намайг үхүүлэхийг бодно вэ хэмээвээс

	Бичин:

	— Чи яагаад миний нүүрээ тольдоход саад болов.

	— Иш дүү минь, энүүхэнд уурлаж хэрэггүй, уужим дотортой бай. Би урсаад л өнгөрнө шүү дээ.

	— Үгүй бас дүү гэнэ шүү. Очиж, очиж, чам муутай ах дүү болж байх уу.

	— Ээ хөөрхий томоогүй бичин минь. Би чиний элэнц хуланц шүү дээ.

	— Худлаа хэлэхээ тат. Чамайг хатааж орхино шүү. Дуугүй байвал амьд гарна гэж мэд гэж бичин ихэмсгээр хэлээд замгийг ус руу хаяхдаа «Миний нас дээр гарч юмны учрыг олохоо байх нь ээ. Залгамжлагч хэрэгтэй болж дээ» хэмээн бодоод бичнүүдийнхээ ухааныг тэнсэхээр шийджээ.

	Удалгүй бичнийхээ улсад зарлиг гарган бүх амьтны удам судрыг мэдэж чадсан бичийг мэргэн гэж алдаршуулан бичний аймгийн тэргүүлэгч болгоно гэж зарлажээ. Энэ үгийг сонссон олон бичин амьтны удам судрыг мэдэж мэргэн алдар цуу олохоор тал тал тийшээ явжээ. Тэдний дунд Сониужав гэдэг бич байжээ.

	Сониужавыг ойгоосоо талд гарч ирэхэд үхэр сүрэг бэлчиж явлаа. Хамгийн сүүлд нь солжир эвэртэй хөгшин үнээ идшилж байгаа харагдав. Сониужавын барааг хармагц үхэр сүрэг үргэж дөлсхийв. 

	Сониужав

	— Үнээ гуай, үнээ гуай зогсооч. Би танд хал бал тавихгүй. Ганцхан юм асууя. Та нар бүгдээрээ мал мөн биз дээ. Та бүгдийн өвөг хэн бэ?

	Үнээ өлийж ихэд гайхсанаа 

	— Үнээ гэдэг нэрийг мэдсэн атлаа мал мөн үү гэдэг чинь юу вэ? Яах гэж нялуу оргиод байгаа юм бэ?

	— Би хэдэн сарын өмнө таныг ус ууж байхад чинь харсан. Тэгэхэд би өөрийн ургийн нэг өвгөн бичнээс “— Энэ хэн бэ гэж” асуувал

	— Үнээ гэж хэлсэн. Тэгээд таныг мэддэг болсон юм. Та миний үгийг ойшоон сонсож миний асуусныг хэлж өгөөч дээ.

	— Бид бол сүүгээр үрээ тэжээн торниулдаг сүүн тэжээлтэн амьтад. Миний өвгийг гүрвэл гэдэг. Бас шувуутай ах дүү гэж хэлэлцдэг. Нарийн учрыг бүү мэд. Шувуунаас л асуу гэв. Сониужав цааш явлаа. Нэг шаазгайтай дайралдаж:

	— Шаазгай гуай шаазгай гуай таны удмыг хэн гэдэг вэ?

	— Яах нь вэ?

	— Зүгээр мэдэх гэсэн юм.

	— Миний дээдэс гүрвэл юм гэдэг. Могой ч гэсэн миний садан гэхэд Сониужав гайхахын ихээр гайхаж хэрэг маань бүтэхээ болилоо. Эд нар бүгд худлаа л хэлээд байх шиг бололтой. Үнэмших арга алга. Юутай ч болсон хэлснийг нь дуулж явахаас гэж бодон аянаа үргэлжлүүлэв. Сониужав цангаж хатан арай уначхалгүй гэлдэрч явна. Явахаас л залхуу нь хүрч явав. Даруй эргэж сэрүүн сайхан ойдоо очиж амрах сан гэж санана. Гэвч зорьсноо бүтээгээд бичин аавын орыг залгаж, цэцгийн эрихээр биеэ чимэн олон бичээр өргөн хүндлүүлж, цэцэн үгээр залуусыг сургаж суух сан гэдэг бодол бүх зовлонг нь мартуулна. Явж байтал нэг харсан чинь өмнө нь шаргалтсан их элсэн манхан харагдана. Манхны захад сүүлэн биеэ чирч, хэдэн могжгор хөлөө яралзуулан наадаж буй амьтад гүйж өнгөрөв. Бич:

	— Хүүе эрхмүүд ээ, зогсож хайрлаач. Та нар хэн гэгч вэ?

	— Биднийг гүрвэл гэдэг. Ингэхэд та хэн гэгч, газрын хаанаас гараад ирэв?

	— Би Сониужав гэдэг бич байна. Та нар надад тус болооч, хатаж үхэх нь гэв. Олон гүрвэл хуран цугларч зэрэг зэрэг шулганалдан годгонолдон хөөрхий бичинд туслах арга сүвэгчилцгээв. Тэгж тэгж нэг гүрвэл өгүүлсэн нь:

	— Энүүхэн баруунтай баян бүрд бий. Тэнд ус ногоо тэргүүтэн цөм бий. Тэнд очигтун гэв. Сониужав хариу баяр хүргэн илтгээд явах үедээ 

	— Та бүгдийн овог хэн бэ гэж асуув.

	— Мэлхий гэдэг. Тэд нар баян бүрдэд суудаг юм. 

	Сониужав цааш явсаар баян бүрдэд ирж усанд орж сэрүүцэн биеэ амраав. Орой болохын хэрд тал талаас вааг вааг вааг гэж хашхиралдах дуу сонстов. Тэгтэл хоёр нүд нь булуу болтол хавдчихсан юм шиг ногоон амьтан үсрэн гарч ирэв. 

	Сониужавыг хармагц ер айсан шинжгүй:

	— Вааг вааг. Хэн гэгч хаачиж явна?

	— Та мэлхий мөн үү.

	— Вааг, вааг, мөн.

	— Таны өвөг дээдэс хэн бэ?

	— Вааг, вааг. Миний өвөг загас гэжээ. Сониужав загасанд очоод түүний өвгийг асуухад:

	— Далайн од гэгч амьтан буй гэв. Тэр бичтэй нэгэн тусч яст мэлхий дайралдаж нуруун дээрээ суулгаад далайн одтой уулзуулахаар хөвлөө. Нэг мэдэх нь ээ хаашаа л харвал гэрэл цацарсан сонин амьтдын дунд ирчихсэн байв. Хажуу талд нь нэг арзгар чулуу харагдахаар нь очоод суутал олон нарийн шилбүүр бичний биеийг бүрхэн зуурав. Яст мэлхий чанга дуугаар:

	— Ай та минь энэ амьтнаас айх ичих юмгүй. Энэ муу амьтан биш. Нэг зүйлийг олж мэдэх гэж амь тавин зүтгэж яваа юм гэв. Далайн од атиралдан дөрвөн тэмтрүүлээрээ газар тулж ихэд сүрлэгээр өгүүлсэн нь:

	— Та юу хүссэнээ хэлэгтүн. Эрхэм яст мэлхийн үгэнд итгэе гэжээ. 

	Сониужав маань:

	— Би эрхэм таны овгийг л мэдэх гэсэн юм гэхэд Далайн од тачигнатал инээж:

	— Ер энэний төлөө ингэж сүр бадруулж, цаг хөдөлмөр зарцуулж яваа хэрэг үү. Миний дээдэс хавч гэдэг амьтан байдаг. Хуурай газар өөр нэг садан бий. Дуулсан л тэр юм шүү. Биеэр үзсэн биш. Түүний нэр шавж гэдэг юм шүү.

	Сониужав, 

	— Сайн сууж байгаарай! гээд мэлхийнийхээ нуруун дээр сууж далайн ёроолоос гарахад яст мэлхий өгүүлсэн нь:

	— Хавч энэ хавьд л байгаа. Би дуудъя гээд ус руу эргэн орсноо хоёул болон гарч ирлээ. Хавчийн овгийг чийгийн өт гэнэ. Тэд тун мунхаг амьтад ажээ. Хавчийн үгээр бол тэдэнтэй уулзаад олигтой үг олж мэдэхгүй гэнэ.

	Сониужав яст мэлхий хавч хоёртой салах ёс гүйцэтгээд цөөрөм рүү явлаа. Цөөрмийн захад завьтай хүн шүүр барьчихсан уснаас юм шүүж харагдав.

	— Хүн гуай та юу хийж байгаа юм бэ? гэж бичийг асуухад

	— Усны бүдүүлэг амьтад барьж байна.

	— Тэд нар чинь хавчны ах дүүс биш биз дээ?

	— Мөөн мөн. Чи яаж мэдэв. Ёстой л хавчны дээдэс болох амьтад даа гэлээ. Сониужав бас тэр хүний гэрт сонирхолтой юмс үзлээ. Гэрт нь олон зүйлийн дуран шил, энд тэндгүй шилэн савтай ус, загас, чихмэл амьтдаар дүүрсэн аймаар орон байв.

	Хүн, Сониужаваас зорьсон хэргийг нь асууж мэдээд шилтэйгээ заан:

	— Энэ өчүүхэн амьтад бол шаахай, гидра, амёб гэгчид. Цөм хавчны өвөг. Харин эдний эцэг ногоон замаг билээ. Ногоон замаг бол бүх амьд амьтдын аав нь шүү! гэхэд бичин Сониужав хязгааргүй баярлан:

	— Би амьд амьтны өвгийг мэдлээ гээд дороо дэвхцэв. Сониужав бүхнээс илүү зүтгэл гаргаж түмэн бэрхийг давж, амьтны гарлыг мэдсэн учир нутагтаа буцаж очоод, бичний аймгийн тэргүүлэгч болсон гэнэ билээ.

	 

	
ТӨӨРСӨН ТӨРЛҮҮД 
(үлгэр)

	Нэгэн намгийн захад аянчны нутаг дээр хоцорсон түлээний залтас, чулуун нүүрсний хэлтэрхий хоёр маргажээ.

	Чулуун нүүрс: 

	— Хүнд хамгийн хэрэгтэй зүйл надаас өөр юу ч алга. Миний хүчээр хүн дулаацна. Миний ачаар үйлдвэр ажиллаж байна. Галт тэрэг, цахилгаан өртөө ч гэсэн тэр. Улс амьтан намайг машид өргөн хүндэлнэ. Намайг хөсөр хаяхыг хэн ч үл хүснэ. Тэгэхэд чамайг тоох амьтан алга гэв.

	Энэ үгийг залтас сонсоод учиргүй их уурлан:

	— Битгий дэмий юм ярь, энэ олон байшин барилга, зам гүүр, урлал гоёл, машин техник, нисдэг онгоц, далайн хөлөг ер аливаа багаж зэвсгийг хийхэд над шиг хэрэгтэй юм гэж энэ ертөнцөд байна уу. Чамд орох нь ээ миний эрдэм чадал нэн их. Бидний ой мод хоорондоо үрэлдэхэд гал гардаггүй байсан бол хүн галыг тийм амархан олох уу даа үгүй юү. За тэгээд л бид чинь ертөнц дахиныг гоо үзэмжтэй болгож, хүн амьтныг хооллон орон гэр нь хүртэл болж байна шүү дээ эл яриаг сонсож байсан намаг их сүрлэг дуугаар:

	— Та нар чинь төрлөө мартсан нохой, төмрөө мартсан хуурай гэгч болох нь уу.

	Нүүрс 

	— Хн! Энэнтэй ах дүү болох гэж үү.

	Намаг 

	— Тэгэлгүй яах вэ. Мод танай өвөг шүү дээ.

	Нүүрс

	— Арай ч юу бол доо.

	Намаг

	— Үнэмшихгүй байгаа бол аан гэж бай.

	Одоогоос таван дүнчүүр жилийн өмнө энэ дэлхий бүхэлдээ дулаан уур амьсгалтай, хур чийг элбэг, газрын хөрсийг ус эзэлсэн, хаа л бол нэл намаг байв. Тэр намгийн дунд цэцэггүй нүцгэн навчит аварга том шивэрсэн модод ургаж хөл хийх зайгүй өтгөн шигүү ойд сайх мод өвгөрөн нас эцэслэж, унан унан, дарагд дарагдсаар олон галав өнгөрөхөд мөнөөх аварга модод үйрч, газарт шингэн, шавар шороотой хутгалдан байсаар хар хүрэн өнгөт шатах чулуу болжээ Тэр нь нүүрс чи шүү дээ гэсэн гэдэг. 

	 

	
ЯМАА ОРИЛСНЫ УЧИР 
(өгүүллэг)

	Манайх хайр чулуу элбэг, таана хөмүүл ихтэй Даацын хоолой гэдэг газар буулаа. Манайхаас өмнөхөн Лянхын хар гэдэг гозгор хар уул байдаг. Тэнд шувуун хөл их ургах тул хонио дандаа тийшээ хариулдаг сан. Нэг өдөр би хонио хариулж явлаа.

	Хонь тогтуухан идээшилж байв. Гэнэт ямаа орилон хонь үргэлээ. Хээрийн нохой яваа юм бол уу гэж бодон би тэр зүг ухасхийв. Хашхирах гэсэн чинь дуу гарч өгсөнгүй. Хоолой зангираад, нүднээс нулимс гарна. Хар хурдаараа гүйж байгаад таварцаглан уналаа. Тэгтэл хөлөөс минь нэг аварга амьтан татах шиг болоод өрөөсөн хөл янгинаад явчихлаа.

	Би дуун алдан хөлөө барьтал гар луу зүү шивэх шиг болно. Айж сандрахын эрхэнд нүдний нулимс гүйлгэнэн, арайхийн нулимсаа арчтал бор эрээн зүстэй, нуруугаа дагасан хар толботой мушгиралдсан нарийхан амьтан л хөвөрч байгаа харагдав.

	Ердөө тийм чоно нохой ч үзэгдсэнгүй. Хонь тавтай тогтуун хэвээрээ. Би гэр өөдөө гүйлээ. Намайг ирэхэд ээж маань учиргүй сандран гаднаас дээс шидэмс авчран хөл гарыг минь чанга гэгч ороочихлоо. Тэгснээ шар сүү аарц түрхлээ. Хөл гарын өвчин жаал намдав.

	Би юу болсныг бүгдийг нь хэлэхэд гутал хувцсаа өмсөхгүй болгоомжгүй явж гэж намайг зэмлэв. Орой хонь хотолж ирлээ. Миний хамгийн хайртай хар халзан ямааны толгой жигтэйхэн муухай барвайсан том болчхож. Аав бас л шар сүүгээр шавшин, аарц түрхээд над руу “Өнөөдөр та хоёр л тааруухан юм болж дээ. Могойд хатгуулчихжээ” гэв. Би ямаа орилсны учрыг сая л мэдлээ. Маргааш нь миний хөл гарын өвчин ч эдгэж ямаа ч бас зүгээр болж.

	Түүнээс хойш би хонио Лянхын хар өөд бэлчээхээ байж, гутлаас салахаа болив.

	 

	
ЦОНЖИЙН ЭЗЭН 
(өгүүллэг) 

	Хөвсгөлийн ууланд явж байлаа. Бид замын дөтийг харж нэгэн горхи хөндлөн огтлоод уулын орой дамжин цаад биеийн хэсэг бусаг цонж хадтай ар өөд өгслөө. Хамт яваа нөхөр маань:

	— Хадны тэнд нэг амьтан хөдөллөө. Хараач! гэв. Тэр зүг нүд эгцлүүлж, мориндоо ташуур өгөн хурдлан хүрч очвол нэг муур хадан дээр хэвтэж байгаа харагдав. Тэр муурын бие нь тарган гэж жигтэйхэн. Мах нь боочихсон бадируун гэдэг нь туйлгүй. Бидний барааг хармагц цонж хадны хонгил руу ухасхийв. Хонгилын хажуугийн хадны завсар хагаслан идээд орхисон зурмын яс үзэгдэхэд мань муур эргэн тойрныхоо зурам, мэрэгчдийг түүж идсээр энэ өдөр сайх зурмын ээлж болж амиа алдаж дээ гэж боллоо.

	— Би ийм гайхалтай том муур ер үзээгүй, зэрлэгшихээрээ ингэж өөрчлөгддөг байжээ гэхэд нөхөр маань:

	— Үгүй мануул гэдэг амьтан чинь энэ. Мигуйн язгуурынх болохоор бараг л зэрлэг муур гэсэн үг. Дөрөв, таван сарын орчим төрж үр зулзагаа гарган бөөцийлж байгаад хоёр сар хэртэй болоход нь сая нэг нар салхинд гаргаж анд сургадаг гээд чулуу авч цонжийн хонгил руу шидэхэд хүрхрэх дуун гарч харанхуйд хоёр ногоон нүд гялалзаж харагдав. Тэгэхэд нөхрийн маань мануул агнах хүсэл бадарч:

	— Намар оройхон арьс нь ч ид сайхан гүйцэж энэнээсээ арай л сахлаг болдог.

	Гэвч одоо агнахад эртдэхгүй. Халим өөхний арвиныг яана. Юу ч гэсэн өнөөдөр ганзагаа тосодъё гэлээ. Ингээд бид хоёр мануул агнахаар болов. Нэг нэг томоохон чулуу барин, би үргээх чамай болж өнөө хонгил руу чулуугаа шидтэл миний хөлийн хоорондуур боргил саарал амьтан шурдхийн өнгөрөв. Нөхөр маань амаа барьж бэлэн олз алдлаа гэж гаслав.

	— Нэгэнт өнгөрсөн байлгүй. Бид гүйцэхгүй биз дээ гэж намайг тайвшруулж хэлэхэд:

	— Гүйцэх нь ч гүйцнэ л дээ. Намрын мануул хурдан гүйж чаддаггүй юм. Мориор хөөхөд дороо л барина. Харин хадан дундуур яаж давхих вэ гэлээ. Бид бас яаралтай хэргээр явж байсан тул цонжийн эзнийг орхин аян замдаа орлоо.

	 

	
ХОЁР СУУСРЫН ҮЛГЭР 

	Өгөршиж хөхөрсөн сүрлэг царс модны ёроолд нэгэн суусар аж төрдөг байжээ. Өглөөний нар мандмагц модны хонгил нүх сүвэнд бүгж ер элдэв аюул учруулах вий гэж болгоомжлон хэвтэж өдөр турш нойрсож аваад, шөнөд нь гөрөөлнө. Орогнон бүхий хөхөрсөн модны зэгэл хөвхөр өнгөнөөс бие нь үл ялгарах тул тэрхүү ивээлт өнгөөрөө түрээ барин оготно, хулгана, хорхой шавжаас авхуулаад загас жараахай мэлхий тэргүүтний амийг тасалж, шувуунд хүртэл халдаж чадах эр зоригийн ирмүүн, хөнгөн гавшгайн хүчинд шүтэж, өвлийн цагт сахлаг урт үснийхээ ачаар хүйтнийг давах бүлгээ. Тэгж байтал санамсаргүй хан уул, хад асган нутагтай ангал хөндийгөөр оронтой, энгэр биеэ эрээн толбоор чимсэн, ар биедээ хар судал татсан нэгэн амьтан тэнэн тэнүүчилсээр өвгөн царсны дэргэд ирэв.

	Хөвч сайхан ордон, өгөр хөх модыг минь эзэгнэх дайсан ирэв үү гэж модны суусар өнөөх амьтанд уурлан хилэгнэж архиран ноцож шөнө дүл болтол ноцолдоод хоёр биеэ эс дийлэн ядран туйлдаж хоёул амран хэвтэв. Тэднийг дуугаа хурааж буруу зөрүү харж байхад өлсгөлөн ходоод нь аль алиныг нь шөнийн анд дуудав. Модны суусар нөгөө нөхрөөсөө:

	— Чи хаанаас ирэв? Ямар аймгийн амьтан вэ? гэхэд цаадах нь:

	— Би чинь хадны суусар байхгүй юу гэв. 

	— Тэгвэл бид хоёр нэг овгийн амьтад байна.

	— Тийм л дээ, чи ойдоо сууж, би хадандаа байхад болохгүй юу байх вэ? Гагцхүү өнөөдөр би санамсаргүй гөрөөлж явсаар чиний гэрт хэл чимээгүй ирлээ гэхэд модны суусар:

	— Хэн хэн нь адилхан суусар байж дэмий юмнаас муудалцан хамар мурийж өвөг дээдсийнхээ нэрийг бузарлахаар булай явдал үйлдлээ гээд цааш ам халж чи бид анх төрөхдөө ертөнцийн нарыг харж чадахгүй сохор амьтад байсан биш үү! Суусар цөм тийнхүү сохор төрдөг хэмээн хэлэлцдэг билээ гэв. 

	— Ер өө ер. Яг үнэн. Би ч бас тийм нүдэн балай төрсөн. Хожим нүд орж хорвоог үзсэн. Ингэж муудалцах шившиг юм аа. Эвлэрцгээе гэлээ.

	Тэгээд хоёр суусар шөнийн анд хамт морджээ.

	 

	
ХАЛИУН МАЛГАЙ 
(өгүүллэг) 

	Манай өвөөд шовгор оройтой нэг сонин малгай бий. Би энэ малгайг олонтоо үзсэн авч хачирхаж ханадаггүй юм. Тэр малгайн орой гучин хоёр ширээстэй байдаг. Эргэн тойрон залгасан хөвөөг нь хивсэг гэдэг. Арыг нь шил гэж нэрлэдэг. Хойно нь унжиж байгаа хоёр урт улаан туузыг бүч, оройдох зангилааг нь сампин, дорогш буусан цацгийг нь залаа гэж хэлдгийг андахгүй мэддэг болсон.

	Би сав л хийвэл өвөөгөөр үлгэр домог юм уу эсвэл хувцас хунарын тухай үзсэн зүйлийн сонин юм яриулна. Харин нэг л зүйлийг асуухаа мартчихаж. Юу гэвэл малгайн хивсгийг юугаар хийдэг болох? Тэгээд нэг өдөр өвөөг авдраа уудлах зуур, 

	— Таны малгайн хивсэг юуны үс вэ? Хэрмийн үс биш биз гэж асуувал өвөө инээмсэглэн 

	— Үгүй чиш юун хэрэм гэж. Эд мэдэхгүй хүн эдийн нэр гутаана гэгч болж байна. Халиуны үс байхгүй юу гэв.

	Би бүр ахиж 

	— Халиу? Халиу гэж ямар амьтан байдаг юм бэ гэв.

	— Яах вэ дээ урт сүүлтэй, гоолиг нарийхан биетэй, цагаан ноолууртай яг л энэ малгайн үс шиг хар бор зүстэй амьтан байдаг юм даа. Тээр жил би энэ халиуны арьсыг Хөвсгөлийн Шишгэд нутгийн нэг дархад хүнээс авч билээ.

	— Тэгвэл Хөвсгөлд халиу байх нь ээ.

	— Байлгүй яах вэ. Бас Сэлэнгэд бий.

	— Усанд байдаг нэг гоё үстэй амьтан байдаг гэсэн тэр үү?

	— Тийм ээ тийм. Голын мөсний цоорхойгоор орж гарч байдаг мөн л хөгийн амьтан шүү. Хошуу амны нь хөөрхнийг яана. Гадас аятай шөмбийчхөөд. Чих нь бас хув гээч. Ёстой л өхөөрдөж ханашгүй амьтан даа.

	— Тэгээд их олон байх уу?

	— Уг нь ховорхон нь ховорхон. Урьд бидний багад бишгүй л байсан юм. Одоо дархалчихсан болохоор улам л олширч байгаа л даа.

	 

	 

	 

	 

	 

	 

	 

	 

	 

	
ОЙД БОЛСОН ҮЗЭГДЭЛ 
(өгүүллэг) 

	Бороо орсны дараахан өвс ногоо, модны навчнаа хурсан усан дусал наран зүгт цацсан шилний хагархай мэт гялбалзана. Цэвэр ариун сэнгэнүүн агаар анхилаад ой дотор үнэхээр сайхан. Моддын дунд амьтны хөлийн чимээ сонстож, мөчир хугарах дуулдана.

	Гэнэт чимээ тасалдан таг чиг боллоо.

	Тэгснээ өнөөх чимээ улам тодорч тас няс хийх нь ойрт ойртсоор биеэрээ танан толботой боргол зүсмийн амьтад гарч ирлээ. Эд бол бор гөрөөс ажээ. Найртай намрын цаг ирэхэд тарга тэвээр аваад зун цагийн гүн улаан өнгө нь арилж, үс зүс нь борлоод, цагийн эрхээр өвөлдөө цайвар зүстэй болдог энэ сонин амьтан дөрвөн цагийн эргэлтэд идэш эрэлхийлж хөвчин ойгоор хэрж, энэхүү намрын улиралд сөл хөөн зорчих нь бэрх өвлийг давж, хаврын уринтай золгон ногооны бараа харж, яргуй хөөхөөс дутахгүй. Харих цагийн уянга дуурсан өвлийг санагдуулах авч, цас малтан хонхор орон байгуулан хэвтэж амрах, хан уулаар хөр цас их унаж, зуд турхан тохиолдоход ээрэм талыг мөрөөдөн цагаан газар тэмцдэгээ ч мартан, энэхэн намрын цагт бие биеэ мөрөөдөн ээнэгшин янаглахын сэтгэл төрж, сүрэг бүлээр хам зорчин, дөрвөн салаа эвэрт гур сүрэг зүрийг захиран, халдах аюулаас сэргийлэн, хорь гучаараа бүлэглэн, өдөрт нь хэвтэн амраад, өглөө оройн сэрүүнд өвс хөөж идшилдэг заншлаар, энэ өглөө идшилэхээр одтол өглөө эрт орсон борооны ус хатаж гүйцээгүйд ой дотор шалбааг ус элбэг тул ийнхүү цагаан талыг зорин ойгоос гадаалан яваа нь энэ ажээ.

	Хэзээнээс хөл хурдан, чимээ дуун андахгүй сонор соргог авч, үр төрлөө сүрэг бүлээс орхин хоцроход эс анзааран, бор гөрөөсний амттай тарган мах, арьсан бойтог, гурын хүзүүн сур, дулаахан гөрөөсөн дээл хүссэн анчин хүний үргээн хөөхийг санаанд орохгүй гэнэдэх нь бас буй. Ийн бядан явах гөрөөсөн сүргээс нэгэн бяцхан янзага үлдэн хоцорч, ойн дунд ганцаардан тэнэсээр уулын тагт хүрчээ. Тэр бяцхан амьтан хошуу юугаа долоон энэ тэрийг хачирхан ширтэнэ. Энэхүү амгалан зэлүүд газар аюул занал юу ч тохиолдохгүй гэсэн шиг бүхнийг сайн сайханд бодон, тавтайяа алхлан явтал, бутан дотор нэгэн сонин амьтан харагдав. Бөөрөндөө бараан толботой, улаан шар өнгөтэй, нуруун дээгүүрээ судалтай шаргал амьтан дөхнө. Тэр амьтан ахархан сүүлээ огдойлгон, үзүүртээ бийрийн үс шиг урт хялгастай соосгор чихээ хулмайлган, бүдүүн хөлөө алгуур, алгуур зөөж тавин мяраах нь яг л муур шиг. Түүнийг урьд үзээгүй бол мий мануултай андуурч мэдмээр. Гэвч өтгөн сахлаг соргүй улаан ноолуураар нь морин шилүүс гэж дорхноо танина. Шилүүсний овогтон морин, хонин гэж хоёр янз байхын дээр хүч тамир их бядлаг томыг нь морин шилүүс гэдэг. Тэр шилүүс энэ бүлгээ. Сайх шилүүс уулын тагаар бутархаг ургамал элбэг хад, хясаагаар орогнож, өдрийн цагт уулын цармаас дорогшлон анд морддог ажээ. Шилүүсний өнөөдрийг овоонд бяцхан янзага өртөж, тасчин идэхийн шунал хосолсон энэ амьтан, хоолоо хүлээн сахиж байгаа нь тэр буюу. Шилүүс янзаганы хөдлөх бүрийг ажиглан, амьтны аманд орох гэж байгаагаа мэдэхгүй амгалан зогсож буй гэнэн янзагыг дооглон харна. Басхүү амттайхан зоогтой учирсандаа тэсгэлгүй баярлан ногоон нүдээ эргэлдүүлж ширтэнэ. Нөгөө этгээдэд модон дотор өвсөн дунд нэг юм хөдлөв. Алгуур гэтэн ойртож яваа үс нь хар сортой хөх саарал амьтан, хурц шүдээ ярзайлган, хэлээ гарган амаа долоож, эвшээснээ нэгээс цочсон мэт нугдайн, сүүлэн доогуураа толгойгоо нууж, цагариглан хэвтэв. Уулын хулгай хөх чоно ийнхүү атиралдан маяглаж байх нь аль хэдийн нялх янзагыг хараад бас л арааны шүлс гоожин, амттай зөөлөн хоолоо тосон харж байгаа хэрэг. 

	Янзага гарч ирлээ. Мань янзага юу ч анзааралгүй чононд дөхсөөр байв. Чоно яг ухасхийхээр зэхэв. Нөгөө этгээдэд шилүүс ч бас үсрэх нь. Битүү ширэнгийн дунд буй гурван амьтан бие биеэ хөнөөх болов уу. Бор гөрөөсний жулдрай янзага булбарай биеэ торниулан булчин шандсаа чангаруулах өвс ногоо хүсэж, зугаа тоглоом мөрөөдөх атал түүнд нүд давхиулсан хоёр ангуучин, халуун цус, нялх амьтны зөөлөн маханд шүлсээ савируулан авран тэтгэх хамгаалагч үгүй аглагт төөрөн ганцаардсан балчир амьтныг хоёр талаас нь бачлан үхүүлэхийг хүснэ. 

	Шилүүс чоныг харлаа. Хоолоо алдах нь. Тэнд цагариглан хэвтэж байгаа зэгэл амьтнаас урьтахгүй бол хоосон хоцорно шүү! Шилүүс бүх биеэ хурааж үсэрлээ. Чоно салхины дор байсан өрсөлдөгчөө харсангүй. Харин үхсэн дүр үзүүлж байгаад янзагыг хүрээд ирэхлээр нь барьж идэхээр шийдлээ. Янзага бүр ойртлоо. Чоно ухасхийв. Тэгтэл өмнө нь гөрөөсний янзага биш, шүдээ ярзайлган архирч олзоо харамлан турхирч байгаа зандалчин харагдана. Аманд орсныг хэлээр түлхэнэ гэгчээр, амттай идшээ шилүүсэнд өгөх үү гэсэн шиг чоно янзагыг орхиж шилүүстэй зууралдав. Яг энэ үед нэг өрсөлдөгч гарч ирлээ. Хоёр чих нь соотойн хааяа хөдлөн тусаад чимээгүй болно. Хэсэг зуур мөлхөөд л нугдайн газарт наалдана. Ойд болж байгаа явдлыг анхааран хэн нь дийлэхийг тэнсэж байгаа юм уу. Эсвэл өөрөө дайран орж үзэлцэх гэж байгаа юм бил үү, бүү мэд.

	Тулалдаж байгаа хоёр араатны дөрвөн нүд нь хялалзан гялалзаж дэлбэртлээ уурлалцан үхэх сэхэхээ үзэн хэмхэлцэнэ. Шилүүс, туулай, үхэр, оготноос авхуулаад аргал янгир, буга, хүдрийн янзаганы аминд олонтоо хүрч бодонгийн торой, мал сүрэгт ч халдаж амьтны гүрээ ханан цусыг нь сорон идэж сурсан тул, чонын хүзүү рүү асавч хүчин үл хүрнэ. Чоно бас мөчөөгөө өгөхгүй багалзуурыг нь тас хивэхээр шилүүсний толгой руу тэмүүлнэ. Шилүүс алгуур сулран чоно дээр нь гарлаа. Гэсэн ч шилүүс хувиа өгөхгүй зууралдсаар... янзага жаахан зайдуу зогсож тэр хоёрыг гайхан харна. Гурав дахь өрсөлдөгч ойртлоо. Тулалдаан болж буй хавцгай руу мөлхөнө. 

	Өнөө хоёр улайрсандаа юу ч эс ажна. Пүн хийх дуун хоёртоо дуурьсан тэмцэлдэгч хоёр дараа дараагаар сальдархилан уналаа. Хоёр ангуучин ингэж амь сүйдэв. Одоо бяцхан янзага гав ганцаар үлдлээ.

	Саяны дуунаас цочиж жаахан холдовч төдий л газар хороолгүй эргэн харан зогсоно. Аврагдах бол уу, яах бол? Түүнийг заналхийлэн байсан хоёр дайсан дарагдсан авч гурав дахь нь яахыг бүү мэд. Чухам юу болсныг янзага үл ойлгоно. Тэгтэл ялсан баатар бослоо. Гүйн харайж сөнөсөн дайсны үхдэлийг чирэн цуглуулаад, модны хожуул сандайлан сууж, шилүүсэнд хэдэнтээ хуурагдан түүний зүгээр явж байгаад гэнэт буцан, өөрийнхөө мөрийг дагаж, хар газраар яван мөрөө буруулдаг зангийг нь мэдэх тул хэдэнтээ нэхэн хөөсөөр тийнхүү хурим дээр нь орж бөөн олзтой учирсандаа ухаангүй баярлан инээд алдан суугаа, ганзага тостой анчин хүн сайх өрсөлдөгч ажээ.

	Тэр хүн мөнөөх гөрөөсний янзагыг хэдийнээ үзсэн боловч түүн рүү өчүүхэн ч зэвсэг хөдөлгөсөнгүй. Зөнд нь тавьж хойноос нь өхөөрдөн харж байв.

	 

	
ХҮН ХАР ГӨРӨӨС 
(өгүүллэг) 

	Алтайн нурууны цаад биеэр хийх их говь олон бий. Хүн амьтан ховор үзэгдэх уудам цөл нутаг ч бас бишгүй бий.

	Алс хол баруун зуу чиглэн одох хүн үүгээр өнгөрөх нь элбэг боловч хэсэг бүлгээр хам цуг явах нь ховор. Хааяа бадарчин хэмээгдэх хавчиг үүрэг үүрч, хоёр мод тулан, түмэн бээрийн газрыг хоёр сайвраар тулан унаатай хүнээс дутахгүй явдаг явган жуулчин зорчино.

	Явган хүн тэр цагийн баруун зуу - Төвөдийн нийслэл Лхасыг яахин орж чадна гэмээр. Түмэн гол мянган уулыг давж барна гэхэд бэрх хэрэг шүү. Тэгэвч нэг насны хамаг хүсэл зорилоо бурхан сахиусандаа даатган, буян үйлдэхээр бурхны оронд очих гэж чин сүжиг барьж явдаг болохоор болдог л байж.

	Зарим нэг нь амь зуулга хөөн, нутаг орон үзэж бор ходоодоо тэжээх юм эрж явдаг байж. Тийнхүү хэрэн явдаг хүмүүсийн нэг нь Нацаг бадарч ажээ. Нацаг алс хойд зүг Ар таван хотгойдын Ахай бээлийн хошуунаас гарч баруун зууг зорин хөдөлж сар гаруй аялсаар Алтайг давж Атас уулын чанадад говь газар ирсэн ажээ. Нар баруунаа ташиж алсад хадан цохио сүүхийж ачаатай тэмээ цувж яваа юм шиг харагдана.

	Өнөө орой нэлээд газар дөхье гэж бадарчин бодно. Яван явсаар цохионы дэргэд ирлээ. Хадны нөмөр хонгилд тухлан хоноглохоор шийдэж сайх цохионд хүрч очлоо. Үүргээ буулгаж газар үзэхээр хадны ёроолд очиж аятай тэгш газар сонгож аваад даруй үүргээ авчирч тогоо шанагаа гарган харгана аргал цуглуулж гал асаагаад бяцхан жалавчаа тавьж дашмагтай уснаасаа хийж цай чанаад ууж суув. Тэгтэл хажуугийн хадны хоорондоос нэг хар юм год харайгаад алга болов. Нацаг бүр гайхаж босон харвал хадан агуйн аман дээр бие нь үсээр бүрхээстэй хүн зогсож байв. Тэр амьтан оройн шаргал нарны туяанд шаргалтан харагдана.

	Бадарчинд элдвийн муу юм бодогдоно. Ер санаандгүй тайван сайхан ундаалж суутал ийм аймшигт юм тохиолдсоныг элдвээр эргэцүүлнэ.

	Нөгөөх сэгсгэр амьтан бадарчнаас айсан шинж огт алга. Харин ч өөдөөс нь халдах гэж байгаа мэт байна. Баруун зуу орж, тэнгэрийн орныг үзэж чадсан ч юмгүй, зуурдын үхлээр үхэх нь дээ. Өнөөх л буг чөтгөр савдаг ороолон нь юм уу. Ай хөөрхий намайг л хөнөөх нь дээ гэж бодон баахан тарни уншиж байснаа юмаа янзлан хурдан гэгч зугтжээ. Мань эр шөнөжин гүйж. Өнөөх зэвүүн хүн, ард нь дагачхаад хариугүй л хормойдоод авах гэж байгаа юм шиг болно. Элдэв хараал тавьж, “чамайг даа, гайгүй чадна аа” ч гэх шиг дуулдана. Хэчнээн ч хол явсныг бүү мэд, нэг мэдэх нь хамаг бие нь хөлөрчихсөн явж байв. Хөл нь ид шидтэй юм шиг хурдан болжээ. Өглөө болоход нэгэн үл мэдэх газар ирчихсэн байна гэнэ. Хоёр хөл нь нугаран тусан өвдөнө. Эргэж харвал өнөөх хөөсөн амьтан ч алга. Бадарчинд дахин тэр зүг тарнидаад аюул өнгөрөв хэмээн сэхээрч сая нэг санаа амран дээлээ тайлж суув.

	— Энэ ер нь юу байх билээ.

	Савдаг юм уу, аль эсвэл нөгөөх шуламс алмас гэгч нь үү, базарваань. Үс нь сагсайж, хөхөө газар чирсэн амьтан явдаг юм гэдэг. Хүн амьтныг барьж аваад алгадаж орхидог юм гэдэг. Ер нь намайг хөөдөг энэ амьтан чинь алмас, шуламс болохоос зайлахгүй дэг ээ.

	Азаар л гарлаа даа хөөрхий. Нэлээд л олон жил тэнэсэн сэн. Харин ийм юмтай учирч байсангүй гэж бодсоор шалавхан хөдөлж Баруун зуу оржээ. Нацаг ч Төвөдийн газар нэг ламтай танилцаж хууч дэлгэж, замдаа тохиолдсон явдлыг хэлбэл

	— Шуламс гэж байдаг л гэх юм. Тэгэхдээ манай энэ газар хүн хар гөрөөс гэж нэг сүрхий амьтан бий дээ. Манай цаст ууланд байдаг гэлцдэг. Битүү үстэй хүн шиг л амьтан юм гэнэ билээ. Таны үздэг аягүй бол тэр хүн хар гөрөөс болж таарах нь гэж ярив.

	Бадарчин буцахдаа ганцаар явахаас зэвүүцэн ар монгол зорих нэг бадарчинтай хамт явжээ. Тэр хүн нь Төвөд оронд хэдийн очиж ном үзсээр үс цайлгаад эх нутаг монголоо тэмцэн яваа хүн аж. Түүний нэр Балдан.

	Элдвийн юм дуулж явдаг урт чихтэй хүн тул Нацагийн яриаг сонсоод:

	— Тэр чинь хүн гөрөөс болохоос зайлахгүй. Хууччуул хүн хар гөрөөс гэдэг амьтан говь газар хад асгад байдаг гэж ярьдаг. Харин тэр шуламс алмас гэдэг нь баахан хуудуу үг дэг ээ гэж өгүүлэв.

	Нацаг ч санаа хоёрдож дотроо их л айж нөгөөх газраас бүр холуур даялж тойруу замаар явж өнгөрчээ. Хоёр бадарчин монгол нутагт ирж айл амьтнаар орж хүн хард сонин болгож өнөөх явдлаа ярина. Тэдний яриаг сонссон чавганц, хүүхнүүд хирдхийн ширвэгдэж уулга алдана. 

	Анчин Бор бадарчны яриаг их л амтархан чагнаж байснаа 

	— Үгүй хө та чинь очиж очиж мазаалайгаас айгаа шив дээ.

	— Юун мазаалай. Хүн хар гөрөөс алмасын тухай ярьж байхад гэж бадарчин унтууцав. Бор инээмсэглэн

	— Ай бадарчин гуай минь. Таны үзсэн тэр амьтан чинь чөтгөр алмас ч биш. Хүн гөрөөс гэдэг нь ч биш. Баавгай шүү дээ.

	— Юу! Яалаа гэж баавгай байх вэ. Хүн хар гөрөөс гэж амьтан байдаг юм гэнэ билээ гэж нөгөө бадарчин өгүүлэхэд Бор хэлсэн нь:

	— Үнэндээ алмас гэдэг зэрлэг хүн байх нь лав байдаг юм гэдэг. Та нарын үзсэн амьтан бол ч мазаалай гэж нэрлэдэг говийн баавгай. Би урьд түүгээр явж байгаад шаргал үстэй хадны баавгай үзсэн. Яг л хүн шиг хоёр хөлөөрөө явна. Агуй цонжид амьжирдаг сонин амьтан шүү. Бор баавгайгаас арай л бага биетэй. Заль ухаан ихтэй сүрхий эд ээ гэв.

	Хоёр бадарчин хүн хар гөрөөсний нууцыг мэдэж бас нэг сонин дуулаад нутагтаа буцжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

